
Nunatta kangiani aalisakkerfivinnut tulaassisussaatitaanermik piumasaqaateqalersitsisinnaaneq pillugu 

Naalakkersuisut misissueqqullugit peqquneqarnissaannik inatsisartut aalajangiiffigisassaattut 

siunnersuut. Nalunaarusiaq inatsisartunut UKA2023 nallertinnagu inatsisartunut agguaanneqassapput. 

(Inatsisartunut ilaasortaq Mala Høj Kuko, Siumut) 

(Siullermeerneqarnera) 

Inatsisarsunut ilaasortaq Mala Høj Kuko siunnersuummut qutsavigaara, ilassuteqarfigerusupparalu Tunumi 

allanik inuussutissarsiutitigut periarfissanik aalisakkanik tulaassisussaatinaaneq saniatigut. 

Demokraatit nuna tamakkerlugu taamatullu Tunumi inuussutissarsiornikkut siuarsaarusuppoq, 

periarfissanik pitsaasunik peqartoq takusinnaagatsigu soorlu assersuutigalugu takornariaqarneq 

pingaartumik Islandimiit. Pisortat kisimik suliassarinngilaat inuussutissarsiornermut sivisuumik tapiilluni 

ikiorsiisarnissaq. Aallartisarnermi tapiineq pisariaqarsinnaavoq, inuussutissarsiutinulli tamanut 

pingaartuuvoq, niuernerpalaartumik ima soqutiginaateqartigissasoq pisortanit tapiiffigineqarani 

ingerlaannarnissaq. 

Imaattariaqaraluarpormi, pisortat pitsaasunik inuussutissarsiuteqartunut sinaakkusiinissaat, 

inuussutissarsiuteqartut namminneerlunik sapinngisaminnik immersugassaannik. 

Demokraatit arlaleriarujussuarlutik oqariartuutiginikuuaat, Tasiilami mittarfiliornissaq pisariaqartoq. 

Mittarfittaarnerup takornariaqarneq pitsaanerujussuarnik tunngavissaqartilissavaa Tunumilu 

pisariaqartumik suliassanik pilersitsissalluni. Imaapporlu, Assartuinermut isumasioqatigiissitaq taamani 

tikkuarmagu, Tasiilami mittarfiliorneq inuiaqatigiinnut aningaasatigut aningaasaliinerussasoq pitsaasoq. 

Taamaattumik mittarfiliorneq assersuutissatsialaavoq, qanoq pisortat nunap ilaanut 

ineriartortsitseqataasinnaanerannik toqqaannartumik ikiorsiissutinik tapiissutinillu 

tunniussinngikkaluarlutik. 

Tunumi aalisarnermut tunngatillugu, erseqqissaatigerusuppara, Namminersorlutik Oqartussat 

aalisarnermut periarfissat 2014-2021 misissorsimammatigit paasillugulu, periarfissaqartoq. Aalisarneq 

killilersugaanngilaq, taamaattumillu aalisartut eqeersimaartut qanorsuaq aalisarsinnaallutik. Tamanna 

pitsaasutut oqaatigineqarsinnaavoq piffimmilu innuttaasut kajumissaarusuppagut periarfissaq taanna 

atorluaqqullugu. 

Naalakkersuisut akissuteqarnerminni paasissutissiipput, imaaliallaannaq Tunumi tunisisoqarsinnaanngitsoq, 

Kuummiuni tunisassiorfik kisimi atorneqarsinnaammat. Uanilu unammillernartuuvoq, ullumikkut 

kivissinnaasaq tamakkeqqariipajarmat. 

Tamanna tunngavigalugu Tunumi aalisakkanik tulaassisusssaatitaanerup immikkut misissorneqarnissaa 

tapersersinnaanngilarput soorlu Inatsisartunut ilaasortaq Mala Høj Kuko siunnersuuteqartoq. Akerlianilli 

isumaqatigaarput, apeqqut Tunumi aalisarneq pillugu suleqatigiissitami pilersinneqareersimasumi 

ilanngullugu sammineqarsinnaasoq.  

Taamaattumik Naalakkersuisut allannguutissatut siunnersuutaat akuerineqassasoq innersuussutigaarput 

Aalisarnermut, Piniarnermut, Nunalerinermullu ataatsimiititaliami suliareqqinneqartussatut 

innersuussutigalugu. 

 


